
Is jy régtig bereid om vir God te werk?
Liturgie

Votum en groetseën

Ps.68:1,9 (bl. 330)

Geloofsbelydenis

Wet

Ps. 67:1,2 (bl.326)  

Gebed

Sb. 7-2:1,2

Skriflesing en prediking 

Ps. 23:1,3 (bl. 107)

Nagmaalviering

Ps. 116 (bl. 571)

Gebed

Liefdegawe

Ps. 116:8,9,10 (bl. 569)

Seëngroet

Skets

Teks: Rigters 6:12-16

As kinders van die Here moet ons vir Hom werk.  Ons sê ook dat ons bereid is om vir Hom te werk.  Hoe baie  van ons doen regtig wat ons sê?  Hoe baie werk regtig vir die Here?  Uit Gideon se lewe kan ons baie oor onsself leer en wat ons moet doen.  

God roep(vs. 12) – maar Gideon wil nie glo nie!

Die Here verskyn aan Gideon en sê dat Hy met Hom is.  Gideon glo dit egter nie.  Hy sien nie in dat die teëspoed wat hulle as volk beleef die resultaat van hulle ongehoorsaamheid aan die Here is nie.  Hoe baie van ons glo werklikwaar dat God met ons is?

God roep (vs. 14) – maar Gideon twyfel!

Die Here stuur Gideon sy volk te bevry, maar Gideon twyfel.  Hy voel so swak! Gideon het nie besef dat die Here reeds Hom die krag gegee het nie. As die Here ons roep, hoe baie voel ons nie ook swak nie.  Dan voel ons ons het nie die gawes en talente nie. Dan doen ons eerder niks – en dit terwyl God reeds deur sy Gees ons die krag gee wat ons nodig het.  Nagmaal bevestig aan ons dat God waarlik met ons is.

God roep (vs. 16) – Gideon neem die Here op sy Woord

ŉ Derde keer bevestig die Here dat Hy met Gideon is.  Gideon neem God op sy Woord en verspot maklik breek hy die afgodsbeeld van Baäl af.  Die oomblik as ons toelaat dat die Here ons gebruik, kom ons agter dat Hy waarlik met ons is en ons bystaan in alles wat ons in die sy diens verrig.

Preek
Geliefdes in ons Here Jesus Christus

Wanneer twee mense in ŉ verhouding met mekaar betrokke is, ontvang beide partye voordele uit die verhouding.  Beide partye het egter ook verpligtinge teenoor mekaar.  
Twee weke gelede het ons gehoor dat die Here ŉ verbond met ons gesluit het.  Die verbond is ŉ besondere verhouding wat die Here met ons gesluit het.  
· In hierdie verhouding is die Here nou ons God.  Dit beteken dat Hy vir ons sorg, ons lei en ons beskerm.  
· Op ons beurt is ons nou die volk, of die kinders, van die Here.  Ons moet Hom gehoorsaam en Hom dien.

Gemeente, in enige verhouding het beide partye verantwoordelikhede teenoor mekaar.  Albei kan nie net voordele ontvang nie. Beide moet opofferings maak en verantwoordelikhede teenoor mekaar nakom.
Let egter nou mooi op in ons lewens:  Ons verwag baie dinge van die Here. Ons is immers sy kinders, en nou verwag ons dat die Here vir ons moet sorg.  
· Hy moet dit laat goed gaan met ons. 
· Hy moet sorg dat ek ŉ goeie werk het, ŉ dak oor my kop en ook lekker kan leef... ..
Hoe baie dink ons egter oor ons verantwoordelikhede teenoor die Here?

Ons sê ons is kinders van die Here.  Hoe baie is ons bereid om regtig ons verantwoordelikhede as kinders van die Here uit te leef – om vir die Here te werk?
Kom ons wees eerlik – dit is baie maklik om seëninge van die Here te verwag.  Dit is moeilik om ons verantwoordelikhede teenoor die Here na te kom en vir Hom te werk.
Hierdie verskynsel dat ons baie van die Here verwag, maar self nie baie vir die Here doen nie, is nie ŉ vreemde verskynsel nie.  Die rigter Gideon het in ons teksverse dieselfde houding teenoor die Here gehad.  Hy het baie van die Here verwag, maar min oor sy eie verantwoordelikheid nagedink.  
Immers, 
toe die Here op ŉ dag aan Hom verskyn, was Hy baie verbitterd.
Geliefdes, in ons teksverse het ons gelees dat Gideon op ŉ dag besig was om koring uit te slaan in ŉ parskuip. Skielik het daar ŉ Engel van die Here aan Hom verskyn.  Hierdie Engel was nie maar net ŉ engel nie.  Uit vers 16 leer ons dat hierdie Engel die Here self was.  Hier die Engel was daardie besondere Boodskapper van die Vader in die hemel self.  Uit die Nuwe Testament weet ons dat dit Jesus self was wat hier in die Ou Testament aan Gideon verskyn het.
Let bietjie op waar Gideon was toe die Engel aan hom verskyn het.  Gideon was besig om koring in ŉ parskuip uit te slaan.

Hierdie is eintlik ŉ baie vreemde ding om te doen.  Koring is gewoonlik op oop plekke geslaan waar die wind die stingels en kaf van die koringkorrels af kon wegwaai.  Gideon doen egter hierdie werk in ŉ parskuip.  ŉ Parskuip is ŉ toe ding.  Die wind sal nie daarbinne waai nie!
Hoekom sou Gideon hierdie harde werk doen in ŉ toe plek waar die wind nie waai nie?

Gideon was besig om weg te kruip. Hy wou nie dat mense sien dat hy koring uitslaan nie.  Hoekom nie?  Want vyande van die volk, die Midianiete, was besig om Israel te plunder. As hulle Gideon sou sien, sou hulle sy koring kom vat.  Daarom dat Gideon weggekruip het op ŉ plek waar sy koring uitslanery nie soveel aandag sou getrek het nie.
Nou, terwyl Gideon besig was om koring uit te slaan, verskyn die Here aan hom en sê vir hom: “Die Here is by jou, dapper man!”
Hoe reageer Gideon op hierdie groet?

Sinies antwoord hy: “Ekskuus, Meneer, maar as die Here by ons is, waarom kom al hierdie dinge oor ons? Waar is al sy magtige dade waarvan ons voorvaders ons vertel het toe hulle gesê het: ‘Het die Here ons nie uit Egipte bevry nie?’ Nou het die Here ons in die steek gelaat: Hy het ons oorgegee in die mag van die Midianiete.” 

Gemeente, wat leer ons uit hierdie antwoord wat Gideon aan die Here gegee het?
Ons leer dat Gideon teleurgestel in die Here was.  Hy was dalk selfs kwaad vir die Here.  In hierdie antwoord is dit asof hy die Here die skuld gee vir die swaar wat hulle as volk ervaar onder die verdrukking deur die Midianiete.  Dit is asof Gideon voel dat die Here nie sy kant van die verbond nakom nie.  
· As die Here dan hulle God is, en as die Here (soos die Engel van die Here nou aan Hom sê) met hulle is, 
· waarom kry hulle dan so swaar?  Waarom word hulle dan so verdruk?
Broers en Susters, wat was Gideon se fout?
Gideon was oortuig dat die Here nie sy kant van die verbond nakom nie.  Hy was oortuig daarvan dat die Here nie meer vir hulle sorg nie.  Maar terwyl Gideon al hierdie oortuigings gehad het, het hy een saak uit die oog verloor.  Hy het vergeet dat hulle as volk van die Here ook hulle kant van die verbond teenoor die Here moes nakom.
Duidelik het die Israeliete dit nie gedoen nie.  Duidelik het hulle van die Here af weggedwaal.  Uit die latere dele van die hoofstuk wat ons saamgelees het, het ons selfs gesien van die Israeliete gruwelik van die Here weggedwaal het en ander gode, die Baäls, begin aanbid het.

En behalwe dat die Israeliete van die Here af begin wegdwaal het, het hulle ook die uitdruklike belofte van die Here vergeet dat Hy hulle met verdrukking deur hulle vyande sou straf indien hulle Hom verlaat.
Duidelik is dit wat die volk oorgekom het hulle eie skuld.  Dit is nie God wat nie sy kant van die verbond nagekom het nie.  Dit is die volk wat nie hulle kant nagekom het nie. En nou dink hulle die Here is ver van hulle af, terwyl Hy nooit ver van hulle was nie.

Broers en Susters, hoe baiekeer dink ons nie dat die Here baie ver van ons af is nie?  Hoe baiekeer is ons in ons lewe van elke dag daarvan bewus dat die Here eintlik baie naby ons is?  Ons sien en ervaar nie dat die Here naby ons is nie, omdat ons nie daarvoor oplet nie.
Die Engel het aan Gideon gesê dat die Here met hom is.  Dieselfde boodskap geld vir ons.  

· As jy na hierdie diens huis toe ry, is die Here met jou.

· As jy vanaand by die huis is, is die Here by jou.

· As jy more in ŉ moeilike situasie by die werk is, onthou die Here is by jou.

· Ja, waar jy ook al gaan en wat jy ook al doen – as jy in Jesus Christus glo, is jy ŉ kind van die Here.  Dan het die Here met jou ŉ verbond opgerig en het Hy daarin belowe dat Hy met jou is.  En Hy is met jou.  Jy moet net begin oplet en jy sal Hom raaksien... ...

Geliefdes, nou kom ons by ŉ tweede probleem wanneer ons praat oor ons verantwoordelikhede teenoor die Here wat ons moet nakom.  Vir 

ŉ tweede keer sê die Here dat Hy met Gideon is, 

maar Hy sê dit op ŉ verskuilde manier.  In vers 14 sê die Here: “Gaan met die krag wat jy het en gaan red die Israeliete uit die mag van die Midianiete.  Toe, Ek stuur jou!”
Gideon se eerste reaksie op dit wat die Engel vir hom is dat dit nie waar is nie.  Dit is nie moontlik nie!  Hy is immers 
· deel van ŉ familie wat nie van die invloedrykste families in die land is nie. 
· Daarby is hy nie die gewildste persoon in sy familie nie.  Hy beskou homself as die een met die minste aansien.
Geliefdes, hierdie houding wat Gideon inneem is tipies van so baie van ons.  God roep ons tot sy diens, en dan het ons allerlei verskonings.  Verskonings soos:
· Ek kan dit nie doen nie, ek het immers nie die gawes daarvoor nie.

· Óf, ek het nie die tyd nie, ek kan dit nie doen nie.

· Óf, daar is ander wat dit baie beter as ek kan doen.  

Hoe hoor ons nie hierdie verskonings onder ons as daar ouderlinge en diakens vir ons gemeente gesoek word nie!  Hoe hoor ons nie hierdie verskonings as tyd en kragte gesoek word om dinge vir die Here te doen nie.  
En kom ons wees eerlik – hoe baiekeer hou ons nie hierdie verskonings voor as daardie innerlike roepstem van die Here tot ons kom om dienswerk vir Hom te doen nie.  Dan is ons maar baie vinnig om soos Gideon te maak en te sê:  Nie ék nie Here, en nie nou nie!

Geliefdes, let op die geweldige fout wat Gideon maak as die Here Hom roep.  Gideon maak die fout om na sy eie kragte en vermoëns te kyk.  Hy sien homself net as lid van ŉ swak familie en as ons geringe persoon in daardie familie.  As die Here vir Hom sê:  “Gaan met die krag wat jy het...” dan kyk Gideon net na sy eie krag.  Hy vergeet van dit wat die Here ŉ paar oomblikke vantevore vir Hom gesê het, toe Hy gesê het: “Die Here is by jou.”
Gideon maak die fout om net na sy eie krag te kyk.  Hy vergeet van die Here se krag wat in hom aan die werk is.
Broers en Susters, die Here soek nie spesiale mense wat vir Hom kan werk nie.  God soek net die gewilligheid om vir Hom te werk.  Mense wat gewillig is om vir Hom te werk, kry die krag van die Here en Hy rus hulle toe vir hulle werk.
Later in hierdie erediens gaan ons die sakrament van die heilige nagmaal vier.  Nagmaal is ŉ sakrament wat deur ons Here Jesus Christus self aan ons gegee is.  Wanneer ons nagmaal vier, eet ons brood en drink ons wyn.  Die brood simboliseer Jesus se liggaam en die wyn sy bloed.  So seker as wat ons die brood eet en die wyn drink, 
· so seker deel ons in Christus se liggaam en bloed. 
· So seker behoort ons aan die Here. 
· So seker werk Hy deur sy Heilige Gees in ons

· en so seker maak Hy dit vir ons moontlik om vir Hom te werk.  

Ons moet net die gewilligheid en bereidwilligheid hê dat Hy ons kan gebruik.
Gemeente, Gideon het nie besef dat die Here Hom al die krag en  vermoëns gee wat hy nodig het, hy moet net die bereidwilligheid hê om deur God gebruik te word nie.  Daarom dat die Here in vers 16 
ŉ derde keer vir Gideon sê: “Ek is by jou, 
en jy sal die Midianiete verslaan asof hulle nie meer as een is nie.”
Hierdie keer het Gideon God se boodskap begin verstaan.  Hy bring selfs ŉ offer vir die Here, en dan voer hy die Here se eerste opdrag uit.  Hy gaan om die afgodsbeeld van Baäl af te breek.
Ja, Gideon was bang om die Here se opdrag uit te voer.  Dit was nie ŉ maklike opdrag nie.  Behalwe dat hy geweet het dat die stad se inwoners baie kwaad vir hom sou wees, het hy ook nog geweet dat sy eie pa waarskynlik baie kwaad sou wees.  Hy het geweet dat hy doodgemaak sou kon word.  
Tog het hierdie vrese nie vir Gideon verhinder om God se roepstem te gehoorsaam nie!  Hy het gegaan en gedoen wat die Here van hom gevra het.

En kyk net!  Toe die stad se inwoners hom wou doodmaak, het sy eie pa tot sy beskerming gekom en daarby is Baäl ontbloot vir wat hy is – ŉ blote afgodsbeeld met geen krag nie.
Gemeente, al wat die Here van ons vra, is ŉ bereidwilligheid om vir Hom te werk.  Die oomblik as jy bereid is om vir die Here te werk en dit ook begin doen, dan begin die Here deur jou werk.  Jy hoef nie te voel of jy die nodige gawes en talente eers moet hê nie.  God gee dit vir jou soos jy dit nodig het en Hy deur jou werk.
Volgende Sondag vier ons die uitstorting van die Heilige Gees.  God het sy Gees aan ons gegee.  Hy werk deur ons.  
· Wees bereid om jou eie vrese en bekommernisse op die agtergrond te skuif.  
· Offer jouself aan die Here op en werk vir Hom.  
In ons gemeente het ons mense nodig wat vir Hom kan werk.  
· Begin om jouself te offer en jy gaan ŉ wonder beleef:

Dink net wat sou van Gideon se lewe geword het as hy nie op die roepstem van die Here gereageer het nie.  Hy sou waarskynlik die res van sy lewe in vrees vir die Midianiete wegkruip en ŉ bekommerde en gefrustreerde lewe as ŉ persoon met min aansien gelei het.
Gideon het egter op die roepstem van die Here gereageer.  En wat het met Hom gebeur?  Hy het God se krag in hom beleef en ervaar. Hy het al hoe meer  God se krag begin ervaar.  En Hy het groot aansien in die Here verwerf.
Wanneer jy reageer op God se roepstem en jouself in sy diens offer, sal jy sy krag en bystand beleef en ervaar soos nog nooit vantevore nie.  Jy sal groei in jou verhouding met God soos nog nooit tevore nie.  Jy sal geestelik ryp en volwasse word op ŉ wyse wat op geen ander manier moontlik is nie!
Aansporing

Geliefde, ons gaan nou nagmaal vier.  Nagmaal is God se verbondsmaaltyd met ons waar ons opnuut versterk word in die wete dat ons sy kinders is. 
· Word tydens die nagmaalsviering bewus van God se intieme verhouding met jou as sy kind.  
· Weet:
· Hy is met jou waar jy ook al gaan – al voel dit dalk nie so vir jou nie.  Jy voel nie sy teenwoordigheid nie omdat jy nie oplet vir sy bystand nie.  Begin nou oplet na sy bystand.

· Verder, raak bewus daarvan dat Hy jou in sy diens wil gebruik. Stel jouself net beskikbaar en moet nie enige verwagtings oor jouself hê nie.

· Begin nou werk vir die Here.  Kyk waar Hy jou nodig het en begin vir Hom werk.  Weet Hy sal jou bystaan en toerus met alles wat jy nodig het om sy werk te doen.  Hy sal, want Hy is jou Here wat in ŉ verbondsverhouding met jou staan.  
Wanneer jy op die wyse God dien, sal Hy jou sy krag en wonders laat beleef.  Jy sal groei in jou verhouding met Hom en jy sal die Here ken, soos op geen ander manier moontlik is nie. 

Watter wonderlike heerlikheid is dit nie om op God se roepstem te antwoord nie!
AMEN
